
-стратегияни ишлаб чиқиш билан фаол шуғулланиш; 

-рискларни аниқлаш ва уларни юмшатиш режаларини ишлаб чиқиш; 

-акциядорларга эътиборни кучайтириш ва шу орқали уларнинг ишончини 

мустаҳкамлаш. 

-натижадорликни самарали рағбатлантириш. 

Фойдаланилган адабиётлар рўйхати: 
1. Lee E.A. “Cyber physical systems: Design challenges”, in Object Oriented Real-Time 

Distributed Computing (ISORC), 2008 11th IEEE International Symposium on. IEEE, 2008, pp. 

363-369.;  

2. Shi J., Wan J., Yan H. and Suo H. “A survey of cyberphysical systems”, in Wireless 

Communications and Signal Processing (WCSP), 2011 International Conference on. IEEE, 2011, 

pp. 1-6. 

 

САНОАТДАГИ ТАРКИБИЙ ЎЗГАРИШЛАР СИЁСАТИНИНГ 

ИЛҒОР ХОРИЖ ТАЖРИБАСИНИ МАМЛАКАТИМИЗДА ҚЎЛЛАШ 

ЙЎНАЛИШЛАРИ 

 

Рустамов Нарзилло Истамович 

иқтисодиёт фанлари фалсафа доктори (PhD) 

Ўзбекистон Республикаси Қуролли кучлари академияси 

E-mail  narzillo.rustamov.77@mail.ru 

 

Жаҳоннинг ривожланган мамлакатларида саноатни ривожлантириш 

иқтисодий ўсишни таъминлашнинг муҳим омили бўлиб қолмоқда. Бугунги 

кунда жаҳон ялпи ички маҳсулоти таркибида саноатнинг улуши 16,1 фоизни, 

саноати ривожланган мамлакатларда 20,4 фоизни, саноати ривожланаётган 

мамлакатларда 22,1 фоизни, саноати қуйи ривожланиш даражасига эга бўлган 

мамлакатларда 12,3 фоизни ташкил этмоқда. Ривожланган мамлакатлар 

иқтисодий тараққиётини саноат тармоқлари таъминлаб бериб, айнан саноат 

иқтисодиётнинг бошқа соҳаларига нисбатан инновация ва билимларнинг янги 

комбинациясидан фойдаланиш имкониятларининг юқорилиги билан 

фарқланади.  

Саноат – моддий ишлаб чиқаришнинг энг йирик, етакчи тармоғидир. Унда 

меҳнат қуроллари (воситалари), меҳнат буюмлари ва халқ истеьмол 

товарларининг кўпчилик қисми яратилади; машина ва механизмларнинг барча 

турлари, бино ва иншоотларнинг конструктив элементлари ишлаб чиқарилади; 

ер ости бойликлари қазиб олиш амалга оширилади; минерал, ўсимлик ва 

ҳайвон хом ашёсига ишлов берилади, кенг истеьмол моллари тайёрланади ва 

ҳоказолар.Ишлаб чиқариш кучлари ва муносабатлари тараққиётида саноатнинг 

тарихий роли беқиёсдир. Шу сабабли унинг ривожи ва самарадорлиги қанчалик 

юқори бўлса, давлатнинг мавқеи шунчалик кучли бўлади. Мамлакатимизда 

сўнги йилларда ЯИМ таркибида саноатнинг улуши ошиб бормоқда, жумладан, 

ЯИМ таркибида саноатнинг улуши 2014 йилда 24,1 фоизни ташкил этган бўлса, 

2019 йилда 30,0 фоизга тенг бўлди.  

Саноатни модернизация қилиш, техник ва технологик янгилаш 

лойиҳалари, шунингдек, иқтисодиёт тармоқлари ва ижтимоий соҳада энергия 

сарфи ҳажмини қисқартириш, энергия тежайдиган технологияларни жорий 

этиш чора-тадбирлари дастурининг ҳаётга самарали татбиқ этилиши 

натижасида сўнгги йилларда республика ялпи ички маҳсулотига энергия 

сарфини 7,4 фоизга ҳамда йирик корхоналарда ишлаб чиқарилаётган 

маҳсулотлар таннархини ўртача 10,6 фоизга камайтиришга эришилди. 

Республикамизда саноат тармоғининг жадал ривожланиши соҳада кўплаб 

янги корхоналарни бунёд этиш, таркибий ўзгаришларни самарали амалга 

ошириш, корхоналарда ишлаб чиқаришни модернизациялаш, техник ва 

технологик жиҳатдан қайта жиҳозлаш, маҳаллийлаштириш ва 

диверсификациялаш тадбирларини амалга ошириш натижасида таъминланди. 

Саноат сиёсати иқтисодий сиёсатнинг бир қисми ҳисобланади. Иқтисодий 

адабиётларда саноат сиёсатининг жуда кўплаб таърифлари мавжуд бўлиб, 

уларнинг аксариятида саноат сиёсатига бизнес учун қулай шароитлар ҳамда 

фаолият турлари ёки алоҳида тармоқларда барқарор ривожланишни таъминлаш 

учун ижтимоий ва ишлаб чиқариш инфратузилмаларини яратиш сиёсати деб 

таъриф берилади. 

Саноат сиёсатидаги асосий устуворлик таркибий ислоҳотларнинг 

сифатини ошириш ва тадбиркорлик фаолиятига кенг йўл очиб бериш, саноат 

ишлаб чиқаришни модернизациялаш ва диверсификациялаш, ишлаб 

чиқилаётган дастурлар  доирасида  саноат корхоналарини қўллаб-қувватлаш, 

ўрта ва узоқ муддатда саноатни ривожлантириш бўйича зарурий чора-

тадбирларни амалга оширишга қаратилди. 

Жаҳон амалиётининг кўрсатишича, саноат сиёсатининг амалга оширилиши 

мамлакатларнинг ўзига хос хусусиятларидан, ўтказиш вақти ва ривожланиш 

даражасидан кўпроқ боғлиқ бўлади. Агар ривожланаётган мамлакатларнинг 

саноат сиёсатини қарайдиган бўлсак, у ҳолда биз мазкур сиёсатни давлатнинг 

ялпи фаолиятидан иборат бўлган комплекс чора - тадбирлар тизими эканлигини 

кўришимиз мумкин. Жумладан бунга, унумдорликни ошириш, ишлаб чиқариш 

алоқалари ва янги иш ўринларини яратиш, янги таълим дастурлари 

ривожланишини рағбатлантириш, технологияларни мамлакатга олиб кириш 

орқали халқаро иқтисодий муносабатларни ўрнатиш ҳамда мустаҳкамлаш ва 

ҳоказо. 

Ҳозирда миллий иқтисодиёт доирасида саноат сиёсатининг уч моделини 

ажратадилар: экспортга йўналтирилган модель, импорт ўрнинини босувчи 

модель ҳамда инновацион модель. 

Экспортга йўналтирилган модель - ишлаб чиқаришни кенгайтиришга, 

ўзининг маҳсулотини экспорт учун йўналтиришга қаратилган. Унинг асосий 

чора - тадбирлари экспорт тармоқларининг рақобатбардошлигини қўллаб - 

қувватлашга ва ривожлантиришга йўналтирилган. Бунда ишлаб чиқаришнинг 

устувор вазифаси рақобатбардош маҳсулот тайёрлаш ва бу билан ҳалқаро 

бозорларга чиқиш ҳисобланади. Шунингдек, ушбу моделда мамлакат 

саноатининг мақади тўлалигича жаҳон бозорларидаги катта улушни эгаллашга 

қаратилади. Ҳукумат мазкур сиёсатни солиқ ва божхона имтиёзлари, экспортчи 

корхоналарни кредитлаш, паст валюта курслари билан қўллаб - қувватлаш 

ҳамда экспортга йўналтирилган тармоқларни қулай шароитлар билан 

таъминлаш орқали амалга оширади. 

Экспортга йўналтирилган саноат сиёсати моделини муваффақиятли амалга 

оширган давлатлар қаторига Япония, Жанубий Корея, Чили ҳамда “Осиё 

йўлбарслари” (Малайзия, Таиланд, Сингапур) каби мамлакатларни, шунингдек, 

кейинги вақтларда Хитойни ҳам киритиш мумкин. 

Импорт ўрнинини босувчи модель - миллий ишлаб чиқаришнинг 

ривожланиши асосида ички бозорни таъминлаш стратегиясини олға суради. 

Импорт ўрнини босувчи модель мамлакатда протекционизм сиёсати юритишни 

ва қаттиқ миллий валюта курсини сақлаб туришни кўзда тутади.  

Инновацион модель - мамлакатнинг иқтисодий ва ишлаб чиқариш 

жараёнларининг ривожланиши юқори технологияли ҳамда янги 

технологиялардан кенг фойдаланишга асосланади. Ушбу модель асосидаги 

саноат сиёсати доимо рақобатбардош ва сифатли товарларнинг кенгайишига 

кенг асос яратади, тадбиркорларнинг ижодий ташаббускорлигини оширади, 

ресурслардан самарали фойдаланиш юзага келиб, ишлаб чиқариш харажатлари 

камаяди. 

Кейинги йилларда дунё давлатлари орасида рақобатнинг кескинлашуви, 

халқаро бозорларда инновация даражаси юқори бўлган маҳсулотларга 

талабнинг ортиши хусусан, жаҳон бозорларида фан-техника сиғими юқори 

маҳсулотларга эҳтиёжнинг кучайиши дунё давлатларининг миллий экспорт 

таркибида юқори технологияли маҳсулотнинг улушини кўпайтиришга бўлган 

интилишларини, бу эса миллий саноат тармоқларини инновацион 

ривожлантириш заруриятини янада кучайтирди. 

Саноат маҳаллий истеъмол бозорларини сифатли товарлар билан 

тўлдириш, бозордаги зарурий мувозанатни таъминлаш, миллий иқтисодиётнинг 

рақобатбардошлигини ошириш, ишлаб чиқаришни маҳаллийлаштириш, 

ҳозирда ниҳоятда муҳим бўлган бандлик ва аҳоли даромадларини ошириш каби 

муаммоларни самарали ечишнинг етакчи воситаси бўлиб қолди. Демак, 

юқорида назарда тутилган жараёнлар мамлакатларнинг саноатини инновацион 

тарзда ривожлантиришни талаб этмоқда. 

Бугунги кунда саноат сиёсатининг инновацион моделини муваффақиятли 

амалга ошираётган давлатлар қаторига Япония ва Жанубий Корея 

мамлакатларининг тажрибаларини мисол сифатида келтириш мумкин. Ушбу 

моделни қўллаган давлатлар айниқса, экспортида юқори технологияли 

маҳсулотнинг улуши катталиги билан дунё давлатлари орасида алоҳида 

ажралиб туради. Жумладан, шундай давлатлар қаторига Сингапур (экспорт 

тузилишида юқори технологияли маҳсулотнинг улуши 58,7 фоиз), Малайзия 

(57 фоиз), Таиланд (30 фоиз), Хитой ва Венгрия (26 фоиз) каби мамлакатларни 

киритиш мумкин. 

Республикамиз учун саноат сиёсатининг инновацион моделини 

ривожлантиришга кўпроқ эътибор қаратиш мақсадга мувофиқдир. Чунки, 

мамлакатимиз экспорт ва саноат ишлаб чиқариш умумий ҳажмида юқори  

технологияли маҳсулотнинг улуши ва умумий экспорт ҳажмида инновацион 

маҳсулотнинг улуши нисбатан паст кўрсаткичларни ташкил этади. 

 

МАМЛАКАТДА РАҚАМЛИ ИҚТИСОДИЁТНИ 

РИВОЖЛАНТИРИШНИНГ АЙРИМ МАСАЛАЛАРИ 

 

Ахунова Маърифат Хакимовна 

Фарғона политехника институти катта ўқитувчиси 

Е-mail: ahunovamarifatxakimovna@gmail.com 

 

Мамлакатимизда ҳозирги вақтда деярли ҳар куни улкан янгилик ва 

ўзгаришлар содир бўлмоқда. Бу, ўз навбатида тараққиётимиз суръатлари 

нақадар тезлашиб, уларнинг натижадорлиги ортиб бораётганлигини кўрсатади. 

Энг муҳими, бундай кенг кўламли ислоҳот ва янгиланишлар аниқ мақсадга – 

мамлакатимиз ривожини янги босқичга олиб чиқиш, халқимиз фаровонлигини 

оширишга қаратилгани бежиз эмас. 

Замонавий технологиялар бир жойда тўхтаб турмайди. У мунтазам 

такомиллашгани сайин, табиийки, соҳанинг қонунчилик асослари ҳам 

мустаҳкамланиб бораверади. Давлатимиз раҳбарининг 2018 йил 19 февралдаги 

“Ахборот технологиялари ва коммуникациялари соҳасини янада 

такомиллаштириш чора-тадбирлари тўғрисида”ги Фармони, шунингдек, давлат 

бошқаруви тизимини янада такомиллаштириш, рақамли иқтисодиётни жорий 

этиш ва ривожлантириш учун шарт-шароитлар яратиш, инвестиция муҳитини 

яхшилаш, 2017–2021 йилларда Ўзбекистон Республикасини 

ривожлантиришнинг бешта устувор йўналиши бўйича Ҳаракатлар 

стратегиясини амалга ошириш мақсадида 2018 йил 3 июлда Ўзбекистон 

Республикаси Президентининг “Ўзбекистон Республикасида рақамли 

иқтисодиётни ривожлантириш чора-тадбирлари тўғрисида”ги қарори қабул 

қилинди. 

Шу билан бирга, 2030 йилга қадар “Рақамли Ўзбекистон” концепциясини 

ишлаб чиқиш юзасидан ҳам чора-тадбирларни амалга ошириш белгиланган.  

Рақамли иқтисодиёт, бу — алоҳида фаолият тури эмас. Бу, аслида, 

ишбилармонлик, саноат объектлари, хизматлар деганидир. “Рақамли” атамаси 

мазкур соҳаларнинг барчаси ахборот технологияларидан фаол фойдаланишни 

англатади. Агар оддий иқтисодиётда моддий буюмлар асосий ресурс 

